
O único número aceptable no eido da violencia de xénero é cero, porén no que vai
de  2023  temos  que  lamentar  en  Galicia  a  morte  de  dúas  mulleres  na  provincia  de
Pontevedra a causa desta lacra, e no Estado Español foron asasinadas 51 mulleres (dato
FEMP). É algo que como sociedade non podemos consentir. 

Dende fai anos, España, ven dando importantes pasos para combater a violencia
machista de maneira firme e con políticas de Estado como o gran acordo que supuxo o
Pacto de Estado contra a Violencia de Xénero en 2017.

Aínda  que ano  tras  ano  se  está  a  mellorar,  é  preciso  redobrar  aínda  máis  os
esforzos para facerlle fronte á violencia de xénero, para previla e para facilitar ás mulleres
que a padecen os instrumentos para rachar esta situación e acompañalas no proceso.

A educación en igualdade será algo fundamental para seguir avanzando na loita
contra esta lacra dende a sociedade.  Débese traballar para que as mulleres crean máis
no sistema, que as forzas e corpos de seguridade do Estado (que realizan os atestados
policiais ou actúan directamente) estean mellor formados e que a sociedade,así como a
contorna das vítimas tamén estea máis concienciada.

Tamén  a  FEGAMP,  con  motivo  deste  día  manifesta  a  firme  convicción  e
determinación  das  Entidades  Locais  galegas  para  erradicar  calquera  tipo  de  maltrato
sobre as mulleres, os seus fillos e fillas, os seus achegados ou achegadas, vítimas todas
do machismo. 

Unímonos á repudia de calquera forma de agresión machista tanto no eido persoal
como  laboral.  Dende  o  municipalismo  facemos  un  chamamento  á  responsabilidade
común,  tanto  da  institución  como  da  cidadanía.  Apostamos  pola  información,
sensibilización e concienciación dos dereitos e ferramentas aplicables para cada situación
tentando que cando se precisen estean accesibles.

A  violencia  contra  as  mulleres  é  incompatible  cunha  sociedade  plenamente
democrática. Garantir a liberdade, a seguridade, a vida das mulleres e protexer as vítimas
non é unha opción, é unha obriga democrática. A violencia machista interpélanos e as
administracións locais debemos combatela con todos os medios ao noso alcance.  No
ámbito das nosas competencias desenvolvemos un papel fundamental na prevención, así
como na información, asesoramento, protección e acompañamento ás mulleres vítimas e
ás súas fillas e fillos.



Ante todo isto, e debendo traballar unidos contra a violencia de xénero, este 2023 a
Corporación  Municipal  levou  ao Pleno  unha  moción unánime no que acordamos o
seguinte:

1. Reafirmar  o  compromiso  firme  do  Concello  cos  dereitos  das  mulleres  e  a
erradicación de calquera tipo de violencia machista e combater calquera discurso
negacionista e posicionamento político que negue a violencia machista ou rexeite
as políticas públicas enfocadas á súa total erradicación.

2. Manifestar como grupos políticos, o apoio ás reivindicacións do 25 de novembro e
participar nos actos conmemorativos na reivindicación da violencia de xénero.

3. O  Concello  comprométese  a  facilitar  a  formación  do  persoal  en  materia  de
igualdade e de violencia de xénero, así como a motivar á participación a todos os
axentes locais que deban participar da Mesa Local contra a Violencia de Xénero
para que poidan ofrecer os recursos necesarios dende as súas áreas.

4. O Concello comprométese a facilitar a difusión dos principais actos do 25N.

5. Expresar  a  vontade  de  traballar  para  erradicar  a  violencia  machista,  polo  que
pedimos á Xunta de Galicia, que solicite ao Goberno do Estado un incremento das
contías destinadas á Administración local nos orzamentos do Estado.

6. Solicitar á Xunta de Galicia que, a través dos medios correspondentes, requira do
Goberno do Estado o compromiso de que desenvolvan os acordos establecidos no
Pacto de Estado contra a violencia de xénero.

7. Solicitar á Xunta de Galicia que siga traballando para a aprobación e aplicación dun
protocolo de prevención e intervención fronte a agresións sexuais no marco do ocio
nocturno.

8. Solicitar á Xunta de Galicia que siga reforzando os CIM (centros de información á
muller) como entidades locais máis próximas, dotándoos de recursos suficientes
para que poidan desenvolver tamén actividades de prevención e de promoción da
igualdade  e  impulsando  medidas  para  a  incorporación  a  eles  de  novos  perfís
profesionais.


